
           ТАБАССУМ 

                (Шеър) 

Қандай тотли бу бахт, бу сафо!  

Бошда сочар бошдан зар севги. 

Ёз тонгидек тоза, мусаффо  

Табассумдан бошланар севги. 

 

Томирингга қоришар зиё, 

Нари кетар ёмонлик, риё. 

Қиз тўхтайди. Қарайди қиё...  

Табассумдан бошланар севги. 

 

Бирдан ўпканг тўлиб кетади.  

Тушунганлар кулиб кетади. 

Ҳамма яхши бўлиб кетади,  

Табассумдан бошланар севги. 

 

Айланасан хаёл боғида,  

Қийналасан ҳижрон доғида,  

Қўшиқ айтгинг келар гоҳида  

Табассумдан бошланар севги. 

 

Ким билади қиз бола сирин,  

Юрагингга ташлар кўз қирин,  

Минг ваъда, минг ҳийла яширин  

Табассумдан бошланар севги. 

 

Қандай ширин бу бахт, бу сафо,  

Шундай аччиқ бу дард, бу жафо. 

Кўзёш билан тугайди, аммо  

Табассумдан бошланар севги. 

 

   БАҲОРНИНГ ИЛК КУНИ 

                       (Шеър) 

Баҳорнинг илк куни - биринчи мартда  

Сени учратгандим биринчи марта... 

 

Тумандай тарқади қаҳратон қаҳри  

Қировдек эриди изғирин заҳри. 

 

Баҳорнинг элчиси бўлиб турардинг,  

Нафис тароватга тўлиб турардинг. 

 

Аммо атрофингда анов бировлар,  

Ивирсиб юрарди кўнгли қировлар. 

 

Ҳа-да, турқи совуқ, қиш бандалари,  

Бор-ку, ишқдан озод иш бандалари. 



Гуллаётганимдан ҳайрон эдилар,  

Ободлигим кўриб вайрон эдилар. 

 

Аммо найлайинки, аслинг билмасдим,  

Найлайинки, кўнгил фаслинг билмасдим. 

 

Билмасдим борлигим сездингми, баҳор?  

Интизор, зорлигим сездингми, баҳор? 

 

Аммо авайлайман шу ширин дардни, 

Илк марта гул тутган биринчи мартни... 

 

Ўзбекистон халқ шоири 

 Иқбол Мирзонинг  

“Айтгил, дўстим,  

нима қилдик  

Ватан учун?!”  

китобидан 


